Udarako laboreak heltzen ari dira, fenologia aldetik atzeratuta badaude ere
Lehorreko lurrak ereiarorako prestatzen ari dira
Abuztuaren 6tik 13ra zerua garbi egon da, ez du euri asko egin (salbu azken aldera, batik bat erkidegoaren iparraldean), tenperatura garaiari dagokiona izan da eta ipar haizea nagusitu da.
Eguraldia egonkorra izan denez eta ez duenez euri edo bero asko egin, laboreak berdin-berdin eta pixkanaka heltzen joan dira, bai lehorrekoak, bai ureztatuak. Oro har, labore horiek fenologia aldetik atzeratuta daude eta horrek uzta hasierari eragingo dio.
Lehorreko zerealei dagokienez, behin uzta amaitu, fardoak egin eta lastoa garraiatu ondoren, lurrak hurrengo ereiarorako prestatzen dituzte. Hilabete honetan Pirinioetan, Iruñeko arroan, Lizarrerrin eta Nafarroa erdialdean egin duen euriari esker, lurra aretzen, eskuaretzen eta, zenbait lekutan, laboratzen ari dira. Nafarroa erdialdean eta Erriberagoitian, berriz, lurra lehorrago dago eta giro hobearen zain daude.
Udarako lehorreko lurrei dagokienez, ekilorea eta artaberdea aipatuko ditugu. Ekiloreak hazten eta pipak betetzen ari dira eta espero dute abuztu amaieran uzta hastea. Artaberdea loratze bete-betean dago: komaren erdialdeko lorezilak ikusgarri daude dagoeneko eta artaburuak hosto zorrotik ateratzen hasi dira. 
Erkidegoaren iparraldeko zelai eta larreetako belarrari dagokionez, ganaduaren energia premiak estaltzeko nahikoa da, oro har; beraz, elikagai osagarri oso gutxi ari dira erabiltzen, oraingoz. Hori, batik bat, udaberrian eta udaran euria egin duelako eta, ondorioz, larreek eutsi egin diotelako berdetasunari. Nafarroa hegoaldean, ardiak uztondoak, zerealak eta barazki laboreetako uzta hondakinak aprobetxatzen ari dira.
Labore ureztatuak
Ezarritako labore batzuk (tomatea, arto gozoa, babarrun berdea, e.a.) ziklo begetatiboak amaitzen ari dira, eta beste batzuk (kruziferoak, alkatxofak, e.a.) hasten. Izozteko babarrun berdeari dagokionez, aurreratuenak Alesbesen daude, zorroak betetzen hasita; gainerakoei, berriz, hiru orriko hostoak eta adarrak ateratzen ari zaizkie.
Artoa hazten ari da, nahiz eta fenologia aldetik atzeratuta. Arto gozoa aurreko urteetan dagoeneko mozten hasita zeuden; aurten, ordea, gutxienez hamar egun itxaron beharko dute, uzta makinak martxan jartzeko. Ereintzari eta landaketari dagokienez, Alesbesen eta Cadreitan IV. gamako entsaladetarako barazkien aire libreko bigarren landaketa hasi dute; barazki horiek udazkenean bilduko dituzte. Tuteran alkatxofa landareak ateratzen eta motzondoak landatzen amaituko dute laster. Azkenik, kruziferoak prestatzen eta landatzen ari dira.
Tomatearen kanpainan, Buñuel, Ribaforada eta Ablitasen hasi dira lursailetan makinak sartzen. Uzta lursail jakin batzuetan hasi dute, laborea aurreratuen zegoenetan hain zuzen. Lursail gutxi ziren, ordea, eta orain fabrikek ez dute aurkitzen heldutako tomatedun lursailik, tomateak biltzeko eta fabrikazio ildoak hornitzeko.
Laboreak ondo ari dira hazten, baina motel, giroa behar baino hotzagoa delako. 

Aurreneko etekinak, behin-behinekoak, onak dira, lursailetan fruitu berde asko geratzen den arren. Datorren astean uzta areagotuko dute.
Merkatu freskorako berotegi tomateak azken txanpan daude. Azken loraldietako fruituen ontze eta garapena ez da erabat ona izan: fruitu txikiak eman dituzte eta, beraz, kotizazioak behera egin du. Berotegiko pepino ugari izan ditugu udaran, baina, orain, azken txanpan, laboreak ahultzen ari dira. 

Carcar eta Andosilla aldean izozteko patata (Red Pontiac) biltzen ari dira. Izozteko kalabazinen eta alberjinien kanpaina ez da ona izango. Berdin-berdin heltzen dira eta fruituak gorabehera handiekin amaitzen dute zikloa. Tamaina aldetik desberdintasun handiak daude, baina beti neurri txikietan. Fruta arbolei dagokienez, fruta biltzeko kanpaina aurrera egiten ari da; batik bat melokotoiak eta udareak ari dira biltzen, sagarrek 10-15 egun itxaron beharko dute. Melokotoiei dagokienez, Baby Gold eta Andros barietateak ari dira biltzen. Udareei dagokienez, batik bat limoneroak ari dira jasotzen. Bi fruta horien ekoizpena ona da eta prezioak gora egiten ari dira pixka bat.
